                                Дәреснең актив формалары.
Укучыларны  ана  теленә  бай  хәзинәсеннән  дөрес   һәм  иркен  файдалана , үз  фикерләрен  эзлекле, җыйнак  итеп  әйтә  белергә; грамоталы  язарга  өйрәтү - тел  әдәбият  укытучысының  төп  бурычы. Уку  елының  беренче  көннәреннән  үк балаларны кызыксындыру  өчен  дәресләргә  җаваплы  карарга, төрле  чаралар  кулланырга  кирәк.
Шулай  ук  хәзерге  заман  укучысының  кызыксынуын, белем  алуга  омтылышын; нәрсәләрне  өйрәнергә, нәрсәне  белергә - нинди  белем  нәрсәне  искә  төшерергә  тиешлекне  билгеләү  зарур.
Дәресләр  кызыклы  һәм  укучыларның  дикъкатен, фикер  эшчәнлекләрен, мөстәкыйль  активлыкларын  үстерерлек  итеп, төрле  метод  һәм  алымнар  кулланып  үткәрелергә, укытучы  өйрәтә  торган  материалны  укучының  хәтерендә  калырлык, үз  эшчәнлегендә  файдалана  алырлык  итеп  бирә  белергә  тиеш .
Укучы, белгәннәренә  таянып, төрле  гамәли  эшләр  үти-үти,  мөстәкыйль  рәвештә  белем  алырга  өйрәнсен, үзендә  ныклы  белем  һәм  күнекмәләр  булдырсын .
Методикада “дәреснең  стандарт  булмаган  формалары” яки “дәреснең  актив  формалары” дигән  төшенчә  яшәп  килә. Беренчедән, дәресләр  кызыклы, үзенчәлекле  формада  үтәргә, икенчедән, укучыларның  актив, нәтиҗәле  эшчәнлеге  өчен  мөмкинлекләр  тудырылырга, өченчедән, балалар  дәрестә  үз  фикрен  әйтә белергә, үзара   һәм  укытучы  белән  бәхәсләшә  алырга  тиешләр. Хәзерге  чорда  укучылар  күңелен  аңлау, аларда  ышаныч  булдыру, яшь  буын  хисләрен  сафландыру  җиңел  түгел.
Чор, заман  укытучы  күңелен  дә, укучыны  да  бик  нык  борчый. Шулай  да  без  балаларны  уйларга, үз  фикерләрен  дөрес  итеп  әйтеп  бирә  белергә  өйрәтергә  тиеш. әгәр үз  фикере, һәр  нәрсәгә  үз  бәясе  булмаса, бала  чын  шәхес  булып  формалаша  алырмы? Шуңа  күр  иҗади  дәресләргә  урын  бирү  мөһим . Алар  чын-чынлап  уйлану, фикерләү, иҗат  итү, дөньяны  танып  белү, эстетик, әхлакый  тәрбия  дәресләре  булырга    тиеш. Диспут-дәресләрне  шундый  дәресләр  дияр  идем  мин. Аларны, гадәттә, йомгаклау  дәресе  буларак, өлкән  сыйныфларда  үткәрәм. Иртәме-соңмы, дәресебез  шаһиты  булган  яшүсмер  үз  гаиләсен  корыр, балалар  үстерер. Ә  менә  шул  кыз   һәм   егетнең  тапкан  юлы, яшәү  рәвеше  бүгенге  хезмәтебезнең  җимеше  булачак .
10-сыйныфта  Ф. Әмирханның “Хәят” повесте  буенча, мәсәлән, “Хатын-кыз  язмышы”. Тормыш. “Дин” темасына  үткәрелгән  дәрес  укучыларда  зур  бәхәс  кузгата. Хәят  язмышы  турында  сөйләү  барышында  түбәндәге  сорауларга  җавап  эзләнә. Укучылар    әдәби  текстны  белү  дәрәҗәсен  күрсәтү  белән  бергә, әдәби  геройларга, аларның  кылган  гамәлләренә үз бәяләрен  бирәләр .
- Хәят мәхәббәттә нинди  каршылыкларга  очрый ?
- Ә ул  әти-әнисен, дус  кызларын  тыңламыйча  Михаилга  кияүгә  чыга  аламы?
- Хәят  алдында  тагы  нинди  киртә  бар? Сез  бу  кызның  адымын  ничек  бәялисез?
- Катнаш  гаиләләргә  дин  нинди  мөнәсәбәттә  икән? һ.б.
Соңыннан  әдәби  материалны  чынбарлык  тормыш  белән  бәйләп, нәтиҗәләр  ясала. Гомумән, сүз  сәнгатенең күп  бизәкле  үрнәге  булган  матурлык  турындагы  бу  әсәр (табигать  матурлыгы, уйлар, хисләр  дөньясының сафлыгы, хатын - кыз  гүзәллеге, яшьлек  матурлыгы) кеше  күңелен  аңларга  өйрәтә, матурлык  тойгылары  тәрбияли .
Яшь  буынны  ныклы  белемле  итү, ярдәмчел, Ватанны   һәм  халыкны  яратучан, югары  әхлакый  сыйфатларга  ия  булган  кешеләр  итеп  тәрбияләү мәсьәләсе  безгә  зур  бурычлар  йөкли. Бу  уңайдан Ә. Еникинең “Әйтелмәгән  васыять” әсәре  тормышның      аяусызлыгын, һәммәбезгә  дә  олыгаю  көннәре  җитәчәген  күз  алдына  китерергә. Җылы  карашыбызны  кызганмаска, исән  нәрсәнең  кадерен  белеп  яшәргә  өнди, әкияти киң   кү ңелле, олы  йөрәкле  әбиләрне  олыларга, гореф-гадәтләребезне, йолаларны  сакларга  чакыра”
Түбәнрәк  сыйныфларда  дәрес - конкурслар  үткәрәбез. “Без  кайсы  әкияттән?”, “Тукай  иҗатын  кем  күбрәк  белә .” һ.б.
Төрле уен-дәресләр балаларда зур кызыксыну уятканлыктан 6 - сыйныфта  И. Юзиев  иҗатын  йомгаклу  дәресен  “Бәхетле  мизгел “ уены  формасында  үткәрәбез. Соңыннан  “Бәхетле  мизгел “гә  ия  булган  җиңүче  дуска  И. Юзиев  җырлары  язылган      китапчык  тапшырыла .
М. Фәйзинең, Г.Тукайның, М. Җәлилнең  юбилейлары уңаеннан үткәрелгән дәреслр, шигырь сөйләү кичәләре укучыларның шәхси үзенчәлекләрен, мөстәкыйль эшләү дәрәҗ әләрен өйрәнергә мөмкинлек бирде.
Кайсы бер дәресләрдә, башкалардан үзгә буларак, укучыларның белемен мәктәп админицрясе, әти-әниләр комитеты, уку комитеты вәкилләре бәяли .
1. Дәрескә әзерлек барышында сөйләм телен үстерү буенча альбомнар төзелә (анда укучыларның автобияграфияләре, шәҗәрәсе, авыл халкыннан язып алынган халык аваз иҗаты әсәрләре, әдәби әсәргә иллюстрация, аерым телдәге шигырь яки хикәя һ.б. урын ала )
2. Татар теле дәресендә үтелгәннәргә нигезләнеп карточкалар белән эш .
3. Махсус билетлар буенча әдәбияттан үтелгәннәр кабатлана .
4. Вакытлы матбугат, радио-телевидение материаллары, китап уку дәрәҗәсен ачыклау максатыннан өстәмә сораулар бирелә .
Дәрес-лекцияләр укучыларның игътибарын өйрәнә торган материалның төп мәсьәләләренә юнәлтергә, үзләштерү дәрәҗәләрен тикшерергә ярдәм итә. 9-сыйныф “Драматургиянең беренче үрнәкләре” темасы белән үткәрелә 1 рәт укучылар лекция эчтәлегенә тезислар  язалар .2 рәт лекция планын төзиләр
Дәрес - ул зиһен, хыял, фикерләр чыганагы. Бәйләнешле сөйләм үстерү дәресләрен әңгәмә-дәрес буларак үткәрергә мөмкин. 6-сыйныфта 'Туган авылым мине тәрбиялиме?' темасына үткәргән дәрес туган якның изгелеген аңлый белү, аның үткәне-бүгенгесе белән кызыксыну, ярату хисе тәрбияләү; вакыйгаларга бәя бирергә өйрәнү ягыннан укучыларны уйланырга мәҗбүр итте. Өлкән малайны башка чыгарып, төп нигездә кечесен калдыру гореф-гадәтне уңай күренеш буларак бәяләнсә дә, әгәр сайлаган һөнәрең, язмышыңны шәһ әр белән бәйләсәң? Гаилә кануннарын саклыйм дип авылда каласыңмы? Теләмәгән эш, дөрес сайланмаган һөнәрнең нәтиҗәсе аяныч бит”,- дигәч, сыйныфтагы төпчек малайлар уйга калдылар.
Дәрестә сөйләгәннәрне йомгаклап, икенче көнне сыйныф сәгатенә махсус хәзерләнеп, мәңгелек йортыбызга бардык. әби-бабаларның кабер өсләрен чистарттык, белгән догаларны укыдык. Өй эше итеп, 'Әгәр үлгәч искә алсыннар дисәң, игелекле нәсел, эчтәлекле китап язып калдыр” дигән борынгы акыл иясе. “Киләчәк буын сезне онытмасын, искә төшерсен өчен нәрсә эшләргә кирәк?” Шул турыда фикер язарга тәкъдим ителде.
Укучыларның зирәклеген, тапкырлыгын сынау, алдагы дәресләрдә алган белемнәрен тикшерү, фикерләү сәләтен үстерү; мәкальләргә нигезләнеп, сүз белән сак эш итәргә өйрәтү максатыннан дәрес-КВН нар үткәрелә. Әйтик, “Сан” һәм “Сыйфат” сүз төркемнәре буенча өйрәнелгән синтаксик күренешләрне таный, аларны мисаллар белән дәлилли белергә, тыныш билгеләрен дөрес куярга өндәп, “Хәл”  һәм “Хәбәр” командаларына бүленеп үткәрергә мөмкин.
Гомумән, дәрестә уеннар оештыру - укытуның актив формалары  һәм методларыннан файдалану ул.  “Психология күзлегеннән караганда, бала-чага  һәртөрле уенга  һәвәс була. Дидактика күзлегеннән караганда, уен - мавыктыргыч, кызыклы ситуацияләрдә укытуның диалогик  һәм эвристик методларының бергә берләштерүеннән гыйбарәт ул”, - дип М.И.Мәхмүтов берьюлы берничә методттан файдалануның өстенлеген күрсәтә.
Сәяхәт дәресләрдә дә укучылар өчен кызыклы. 5 - сыйныфта, мәсәлән, фонетика бүлегендә үтелгәннәр буенча үткәрәбез. Аның өчен урман аланлыгы, сөйләм органнары рәсемнәре, төрле биремнәр, призлар әзерләнә. Кунакка нинди дә булса җәнлек “чакырыла”. Авызында - кәрҗин, билендә - сумка. Кәрҗингә тәмле җиләкләр тутырган. Бу “җиләк” - призлар дөрес җавап бирүчеләргә тапшыралачак.
5-6-сыйныфларда халык аваз иҗаты әсәрләрен өйрәнгәндә, татар халкының үткәненә күз салу, халык аваз иҗаты әсәрләренә кызыксыну уяту, сәнгатькә  мәхәббәт тәрбияләү максатыннан дәрес - тамаша үткәрелә.
Дәрес мәктәп музеенда үтә. Дәрестә һәркем үзенең 7 буын ата - бабасын, аларның кылган гамәлләрен белергә тиешлеге искәртелә. Бергәләшеп, җырлы-биюле уеннар башкарыла.
Халык педагогикасы нигезендә кешелеклелек, шәфкатьлелек, игелеклелек, әдәплелек хисләрен тәрбияләүдә мондый дәресләрнең әһәмияте зур.
Сүземне йомгаклап шуны әйтәсе килә. Укучыларның белем алуын нәтиҗәле, кызыклы итеп оештыру максаты белән, югарыда күрсәтелгән укыту формалары алда торган бурычларга, укыту процессының максатына, урынына, материалның үзенчәле генә һәм эчтәлегенә, укучыларның әзерлек дәрәҗәсенә карап, төрле вакытта, төрле очракта кулланылалар.
Укытучыдан эзләнү, үз эшенә иҗади якын килеп, укыту чараларын дөрес сайлап ала һәм аларны активлаштырып эшли белү сорала. Шунысын истән чыгармаска кирәк: без, укытучылар, киләчәктә үзенең хезмәтенә лаеклы дәрәҗәдә белемле, аңлы кешеләр тәрбияләргә бурычлыбыз.
Укытучы - белем бирүче генә түгел, чын мәгънәсендә тәрбияче дә бит әле. Ул, һичшиксез, яшь кешенең эчке дөньясы, карашлары, сәләте әхлакый сыйфатлары, психологик үзенчәлекләрен күздә тотып эшләргә бурычлы.
әхлаклы, төпле белемле, культуралы милләт кенә хәзерге цивилизация куйган бурычларны җиңеп чыгачак. Шул вакытта яңа гасырда яңа кеше тәрбияли алачакбыз.
